
Кенжалин Д. 

Елордалықтар әзірше алда
Осы жаздан бастап елімізде алғаш рет Қазақстан бокс федерациясының кубогы жолындағы бәсекелердің өткізіле бастағаны белгілі.
Қазір аталмыш кубок жолындағы жекпе-жектер "Батыс", "Шығыс", "Солтүстік" және "Оңтүстік" дивизионы болып бөлінген 14 облыс пен Астана және Алматы қалаларының боксшылары арасында өтіп жатыр. Бұл айқастардың алғашқысы 17-ші шілде күні Ақтауда, одан кейінгісі Атырау қаласында өткені мәлім. Енді кезек "Шығыс" дивизионына кіретін командаларға келіп отыр.

Сенбі күні соның алғашқысы Астанада жергілікті боксшылар мен Павлодар облысының командалары арасында өтті. Бұл жекпе-жекте астаналықтар Кереку өңірінің боксшыларынан 6:4 есебімен басым түсті. Қорытынды есеп, елордалық команда үшін көңіл көншітерлік десе болады. Дегенмен, команда сапында Лондонға тәжірибе жинақтау үшін кеткен біраз боксшылар болғанында астаналықтар қарсыластарын бұдан да ірі есеппен жеңетін мүмкіндігі болатын еді. Ал жалпы, осылай десек те бұл жекпе-жекте  Павлодар  облысының командасы 
​жақсы қырынан көрініп, Астана командасымен иық теңестіріп бәсекелесе алатынын көрсетіп берді. Мұнда аса ауыр салмақтағы көптен бері көзге түспей жүрген Дмитрий Готфрид астаналық Ермек Үсеновті 10:3 есебімен ұста, 91 кило салмақтағы спорт шебері, биыл Ақгөбеде С.Қонақбаев атындағы халықаралық турнирде екінші орын алған Сергей Гон​чаров Юрий Задорожныйды бірінші раундта-ақ құлатып сала жаздады. Есеп — 5:0. Сол сияқты 71 кило салмақтағы 82 кездесу өткізіп, соның 65-де жеңіске жеткен тағы  бір керекулік спорт шеберлігінен үміткер Данат Иманбеков астаналық Қайрат Ерсұлтановты 7:5, осы кезге дейін 200 рет жекпе-жекке шығып, соның 160 кездесуінде мерейі үстем болған халықаралық дәрежедегі спорт шебері Азамат Смағұлов (64 кг.) өзінен тәжірибесі аздау Алматбек Ағыбаевты 5:3 есебімен жеңгенін атап өткеніміз жөн. Дегенмен, бұл кездесу Азамат сияқты 2006 жылы Мароккода өткен әлем чемпионатының финалисі үшін оң болған жоқ. Қарсыласынан тәжірибесі аздау болса да Алматбек шаршы алаңда керекулік боксшымен барын салып қолгап түйістірді. Бірақ тәжірибе деген өзін көрсетпей қоймайды екен. Соңғы раундта осыны пайдаланып, Азамат қарсыласын сокқыға алып, ақыры дегеніне жетті. 
       Осы күні 56 кило салмақта өнер көрсеткен Қанат Әбутәліпов те (56 кг.) өзінің тәжірибесін пайдаланып, керекулік Фархат Дүйсебековті ұтса, тағы бір астаналық боксшы  Бақытжан Қожабеков (С.Сейфуллин атындағы Қазақ агротехникалық университетінің студенті  (69 кг. ) Сергей Скакунды  8:3 есебімен әдемі жеңді. Сонымен бірге осы күні Астана командасының мүшелері Ілияс Сүлейменов (49 кг.), Азат Махметов (52 кг.), Думан Әлімов (60 кг.), Азамат Белгібаев (81 кг.) өз салмақтарында басымдылық танытты. Ал жарыстың соңында екінші раундта қарсыласының қабағын жара жаздаған Думан Әлімов техника жағынан ең үздік боксшы атанса, керекулік Дмитрий Готфрид құрамалық жекпе-жектердің ең үздік боксшы атағына ие болды.

Жарыс кезінде Қазақстан Бокс федерациясының үйлестірушілері Болат Абдрахманов пен Болат Манкенов жекпе-жекке шыққан боксшылардың бәрін марапаттап, сый-сыяпат көрсетті.



















